
Iruña-Veleia erromatar hiriko indusketetan 
aurkituriko grafitoen inguruan
Ohartzen gara berriki Iruña-Veleian egin diren aurkikuntzek zalaparta handia eragin dutela, hala hedabideetan nola herri-iritzian. 

Ikerketa-talde ofizialak behin baino gehiagotan lasaitasuna eskatu duen arren, halako irrika-sentipen bat jalki da, hedabideen bitartez eratua. Sentipen hori, guztiz bidezkoa den zio bat badu ere (jakiteko nahia, begiztatzen diren berritasun harrigarriekiko jakin-mina), hutsal bihurtu da maneretan, ia gaitzespeneraino iritsiz ere, edo ezbaian jarriz profesional batzuen izen ona, edo Arkeologia, jakintza-adar zientifiko hori, edo, are larriago dena, zalantzan ezarriz gure kultura-ondarea bera.  

Arkeologia-ikerkuntzak, beste edozein ikerkuntza motak bezala, berezko metodologia eta prozedurak ditu, berezko protokoloak eta denborak, eta horiek ez datoz bat, nahitaez, haren emaitzen zabalkunde publikoaren denborekin.
Hortaz, gure iritziz, guztiz arduragabeak dira, eta gutxi dokumentatuak –espresuki aitortu den bezala–, azken aldian –ez dakigu zer helbururekin– prentsan argitaratu diren zenbait iritzi eta artikulu. Harrigarria bada ere, «iritzi-egoera» interesatu bat elikatu nahi dutela dirudi, Iruña-Veleiako multzo arkeologikoan egin diren aurkikuntzen baliozkotasuna ezbaian jartzeko eta haien benetakotasunaren inguruan zalantza-susmoa sortzeko edo. Hori dela eta, aztarnategian diharduen ikerkuntza-taldeak eta haren zientzia-lankideek beharrezkotzat jo dute honako adierazpen ofizial hau zabaltzea. 

Material arkeologiko bat gehiago: horixe da mintzagai dugun aurkikuntza sorta; duela urte askoz geroztik ikertu eta arreta handiz aztertzen ari den aztarnategi baten –Iruña-Veleiako aztarnategiaren– erregistro estratigrafikoaren indusketa-prozesuan zehar behar bezala dokumentaturiko material arkeologiko bat. Erromatar garaiko materialak dira, haien kronologia bereko milaka ebidentziarekin batera ageri direnak; erromatar garaiko geruzetan aurkitu dira, erromatar garaiko beste maila batzuen azpian estalirik. Gainera, analisirako teknika arras espezializatuak aplikatu zaizkie, eta teknika horiek frogatu dute grafitoak eginak zeudela lur azpian geratu zirenean, hots –berriro diogu–, erromatar garaian. Larria da, oso larria benetan, 
lehenengo aldia baita euskal Arkeologian (Arkeologiaz ari gara: zientziaz, metodoaz, ez jatorri lausoko aurkikuntza ustekabekoez) zalantzan jartzen direla metodo arkeologikoa eta balioztatze-analisiak, eta zalantzan ere, beraz, urteetako ikerkuntza-programa baten eta ahalegin handien emaitza zuzena den aurkikuntza bati loturiko arkeologo eta espezialisten profesionaltasuna eta izen ona. 

Puntu honetara iritsirik, aurkikuntzaren inguruko zenbait errealitate azalduko ditugu:
· Aurkikuntzak Iruña-Veleiako arkeologia-aztarnategian gertatu dira. Aztarnategi hori giltzarri da Euskal Kultura-Ondarean, 1.500 urtetik gorako historia jarraikiaren lekukotasunak biltzen baititu, K.a. lehen milurtekoaren hasieratik erromatar gariaren hondarrerainokoak, Erdi Aroko amaialdia ahaztu gabe. Aipagarria da zorupearen kontserbazio-maila bikaina, ia ez baitu izan nekazaritza-lanen eraginik; beste abantaila bat ere badu, gaur egun arte ez baita han jenderik bizi izan.
· Ez da ahaztu behar aurkikunde hau aztarnategia ikertzeko, hondeatzeko eta hari balioa eransteko proiektu baten garatze-lanen barruan sartzen dela. Lan horiek 1994az geroztik ari da egiten E. Gil zuzendari duen arkeologo-lantalde bat, Arabako Foru Aldundiaren (AFA) baimenarekin, erakunde hori baita, gainera, arkeologia-multzoaren zati handi baten jabea, eta aurkikundeen gordetzailea, Arabako Arkeologia Museoaren bidez. 2001aren hondarrean, hitzarmena izenpetu zen Eusko Jaurlaritzaren Garraio eta Herri Lan Sailaren mendeko Euskotren baltzu publikoarekin, proiektu espezifiko bat finantzatzeko (Iruña-Veleia III. Milenioa). Proiektu hori hamar urteko denbora-esparruan ari da gauzatzen, AFArekiko lankidetzan. Duela gutxi, 2005ean, Iruña Okako Udalaren bitartez, «Iruña-Veleiari buruzko azterlan historiko-arkeologikoa» burutu da, Eusko Jaurlaritzaren Kultura Sailaren finantzazioaz eta AFAren lankidetzarekin. Esparru horretan egin dira, hain zuzen ere, orain eskuartean ditugun aurkikuntzak, beste milaka arkeologia-ebidentziarekin batera, ez baita ahaztu behar.
· Hizpide dugun aurkikuntza, beraz, grafito sorta ugari bat da –idazkunak eta marrazkiak, euskarri desberdinen gainean irarriak–, ohiz kanpokoak oso, haietan ageri diren testu eta gaiak direla eta. Arabar antzinateko hiri (ez erabil, otoi, «erromatar herrixka» esapidea) izan zenaren puntu desberdinetan aurkitu 
dira grafitoak. Iruña-Veleiako orubeko aurkikuntzak gero eta ugariagoak izatea erronka izan daiteke ikerketarako, baina inola ere ez arazo. Irrigarria litzateke hori, hala nola pentsatzea Homo antecessor-aren aurkikuntzak fidagarritasun gutxiago duela, Atapuercan antzinako arbaso horren zenbait ale aurkitu direlako, bat bakarra aurkitu beharrean.
· Dokumentaturiko kasu guzti-guztietan, aztarnategiaren sekuentzia estratigrafikoak bermatzen du grafitoak erromatar garaikoak direla. Hau da: lurpean aurkitu dira (batzuk, gainera, oso sakonera handian), erromatar garaian eraturiko lur-geruzetan, eta orobat erromatar garaikoak diren beste geruza batzuen azpian estalirik. 

· Geruza bakoitzaren datazioa, berriz, hark sekuentzia estratigrafikoan duen kokagunean eta haren barruan ageri diren materialetan oinarritzen da. Hau da: unitate estratigrafiko bakoitza eta haren ingurukoak zorupean nola kokatzen diren aztertuz, horiek denboran zehar zer-nolako kronologia-hurrenkeraz metatu ziren zehatz dezakegu; hortaz, lehentasun- eta gerokotasun-erlazio egokiak mugatu daitezke. Metatze-hurrenkera horretan geroagoko aldaketaren baten eraginik izatekotan, den modukoa dela –esate baterako, murru bat eraiki bazen, edo haur bat ehortzi, edo harrapaketa-zulo bat egin–, halakoei inolako arazorik gabe antzematen die arkeologo trebatuak indusketa-prozesuan zehar. Bestalde, ezinbestekoa da finkatuz doan sekuentzia estratigrafiko hori bat etortzea geruza bakoitzaren barruan ageri diren materialekin. Beraz, A geruza bat B geruza baino geroagokoa dela mugatzen badugu, B geruzako materialak ezin dira A geruzakoak baino berriagoak izan. 

· Hartara, geruza desberdinei loturiko ebidentzia materialek geruzak kronologia-zehaztasunez kokatzea ahalbidetzen digute. Iruña-Veleiako grafitoen kasu zehatzean, gehienak K.o. III. mendean eraturiko geruzetan aurkitu dira, ziurtasunez dakigun arren gertakaria K.o. V. mendera arte luzatu zela.
· Ebidentzia arkeologikoek eskaintzen diguten datazioa, zeinak, orobat, geruzak datatzea ahalbidetzen baitigu, C14aren analisi egokiek berretsi dute (analisiak Geochron laborategietan egin dira, AEBko Cambridge-n, Massachusetts-en, eta Groningen Unibertsiatearen Centre for Isotope Research-en, Herbehereetan). Indusketetan oso ohikoak dira analisi horiek. Badakigu, ordea, 
mota horretako ikerketak elementu organikoei baino ezin zaizkiela aplikatu (gure kasuan, hezurrei eta zur ikaztuari), eta halakoek heriotzaren unea datatzen digutela. Orobat, termolumineszentziak (Krakoviako Unibertsitateko laborategiak, Polonian) zeramika, adreilu eta abarren egosketa-unea datatzen du, edo elementu horiek suaren eraginpean izan ziren azken aldia (sute handiren bat izan bazen, adibidez). Proba suntsitzaileak direnez, ez zaizkie –jakina– grafitodun ebidentziei aplikatu. 

· Hartara, estratigrafiak eta hari loturiko materialek eskaintzen dizkiguten datuetan oinarriturik zehazten da grafitoen datazioa. Grafitoak, beraz, haien maila estratigrafikoa erromatar garaiko beste geruza batzuen azpian hondoraturik geratu baino lehen egin bide ziren, grafitoen gordailua sortu zen unea baino geroago eratuak baitira, jakina, azken geruza horiek. 

· Bestalde, berariazko analisiak aplikatu dira hain ohiz kanpokoak diren ebidentzia hauentzat, teknologia arras espezializatua baliatuz, errepikagarria erabat, eta halakoetan beharrezkoak diren jarduera-protokolo guztiak jarraituz. Esan dezakegu material arkeologiko gutxik jasan behar izan dutela Iruña-Veleiako grafitoen gainean erabili denaren pareko ikuskatze- eta egiaztatze-maila. Analisi nagusiak Frantzian egin dira, CEA-CNRSren espektroskopia nuklearreko laborategietan; egiaztatze-analisiak, berriz, Zamudioko teknologia-elkartegiko Adirondack laborategietan. Asko laburbilduz, hauxe egin da: grafitodun ebidentzia horien azaleko patina aztertu da, eta horri esker mugatu ahal izan da ezen, material hori lurpean «ehortzirik» geratu zenean (eta, esan bezala, badakigu noiz gertatu zen hori), grafitoak eginak zeudela jada. Hala, azaleko patina hori aztertu, eta hau ikusi da: material horiek guk –zorionez guri egokitu baitzaigu– ikertu eta dokumentatu dugun sekuentzia estratigrafikoan txertaturik geratu ziren une berekoak direla grafitoak, kasu guztietan. Gainera, patina horrek eboluzio kimiko bat erakusten du; zehazki, aldaketa bat elementu batzuetako katioien tasan. Bakarrik denboraren joanak sortzen du aldaketa hori, hau da, teknikoki ezinezkoa da hura laborategian erreproduzitzea; bestela esan: ezin da faltsutu. 

Azaldu ditugun puntu guztiak errealitateak dira, berenez; zientifikoki frogatuak eta erkagarriak diren errealitateak. 

Beraz, erromatar garaiko ebidentzia materialak ditugu aurrean: elementu fisikoak, ukigarriak, aztergarriak, zientifikoki egiaztatuak. Hori onartu egin behar da, eta puntu horretatik aurrera eta ikuspegi horrekin izango ditugu bai gaitasuna eta bai heldutasun zientifikoa tartean diren jakintza-adarretako ikerketei ekiteko, eta bidean sor daitezkeen arazoen gainean eta arazoon 
interpretazioaren eta ebazpenaren gainean lan egiteko. Gogoa zabal izan behar du ikertzaileak, aurkikuntza berriek ekar ditzaketen erronkei aurre egiteko; ez luke, besterik gabe, den-dena ukatu behar, «axioma orokorretan» (hots, frogatzerik behar ez duten proposizio agerikoetan) edo «hori ez da espero genuena»ren gisako sasi-arrazoibideetan oinarriturik.
Ezinbestekoa den interpretazio historikoak hipotesi eta azalpenak ekarriko ditu Iruña-Veleiako bibliotekak (zilegi bekigu esapide hori) planteatzen dituen fenomenoentzat. Jakintza-adarrek beren ikuspuntua emango dute, eta multzoaren interpretazioa aberastuko; jakina, errealitatea apriorismoetan «ahokatzen» saiatu gabe, zein ere erosoak, onartuak eta finkatuak diren apriorismo horiek. Helburua da zientziek aurrera egitea.
Eta, orain, lan eta lan aritzea dugu eginkizun. Edozein kasutan, gizartea lasaitzea izan da gure helburua, Iruña-Veleian aurkituriko grafitoak benetakoak direla eta, orobat, erromatar garaikoak direla berretsiz, gizartea ere partaide izan dadin, gurekin batera, aurkikuntza berezi honetan. Ikerketa-lantaldea osatzen dugun kideak oro lanean dihardugu, jada, plan zehatz baten esparruan, eta plan horrek bere protokoloa behar du, bere jarduera-sekuentzia eta, jakina, bere epeak. Hori dela eta, guk ere eskatzen dugu lasaitasuna, eta ikerketarekin aurrera egiten utz diezaguten, hark behar duen denborarekin. 

